
				এই পৃষ্ঠাটোৰ বৈধকৰণ হৈছে
১৯
কুমৰ-হৰণ





বিগুটি বিগুটি সখি নমাতিবা মোক৷

তুমি বিদ্যমানে হেৰা যাওঁ যমলোক॥

পুনৰপি আসি ঊষা অস্ত্ৰ তুলি লৈলা।

সখীৰ আগতে মৰিবাক সাজ ভৈলা॥

চিত্ৰলেখা ঊষাৰ কটাৰী লৈলা কাঢ়ি।

ভাল নোহে বুলি তাই পেলাইলে আছাৰি॥

পাছে চিত্ৰলেখা হেন বুলিলা বচন।

যতেক পুৰুষ আছে চৌধয় ভুবন॥

শুন তোত কহো মই স্বৰূপ বচন।

বেকত কৰিয়া পটে লিখিবো এখন॥

কাহাক দেখিলি স্বপ্নে চাহি কৰ তত্ত্ব।

আনি দিবো তাঙ্ক স্বৰ্গ মৰ্ত্য পাতালত।

দেৱতা অসুৰ যক্ষ ৰাক্ষস কিন্নৰ।

সবাকো লিখিয়া দিবো তোহোৰ গোচৰ॥

ইহাৰ ভিতৰে তই চাহি কৰ সাৰ।

দেখিলে চিনাই দিবি স্বামী আপোনাৰ॥

এই বুলি চিত্ৰলেখা অঙ্গীকাৰ কৰি।

লিখিবে লাগিলা মূৰ্ত্তি তুলি-কাপ ধৰি॥

প্ৰথমতে চিত্ৰলেখা ব্ৰহ্মাক লিখিলা।

গৌৰবৰ্ণ চাৰিমুখ অষ্টভুৰ্জ দিলা॥

